
Информативен ден – обука на апликанти во рамките 

на INTERREG ИПА-програмата за прекуграничка 

соработка со Република Бугарија 

 

На 1 јуни во салата на Мултикултурниот центар во Кочани 

се одржа информативен ден за аплицирање со проектни 

концепти во Првиот повик која се реализира од 

Територијалната стратегија во рамките на INTERREG 

ИПА-програмата за прекугранична соработка на 

Република Северна Македонија со Република Бугарија. 

 

Целта на денешниот настан беше да се означи 

официјалниот почеток на новиот програмски период во кој 

ќе се финансираат проекти за прекуграничен развој до 

2027 година. Овој настан им помогна на сите 

заинтересирани апликанти да дознаат повеќе детали околу 

објавениот повик за аплицирање со проектни концепти и 

да добијат одговори на своите прашања. 

 

Општина Кочани и претходно беше краен корисник на два 

претходни проекти кои исто така беа реализирани со 

прекугранична соработка со Република Бугарија, односно 

проектот „Зелени згради за заедничка зелена иднина“, 

проект со кој Општина Кочани ја подигна енергетската 

ефикасност на административната зграда и проектот 

„Нашето заедничко минато – патека за заедничка иднина“, 

со кој беше реконструирана салата на Мултикултурниот 

центар во Кочани. 

 

 

    
 
Специјална награда за ФА „Љупчо Сантов“ на 

детскиот етнофестивал во Хасково – Бугарија 

 

Од 30 мај до 2 јуни, Фолклорниот ансамбл „Љупчо 

Сантов“ од Оризари учествуваше на 20. Меѓународен 

детски етнофестивал „Децата на Балканите – со духовност 

во Европа“. 



 
    

На овој фестивал што се одржа во Општина Минерални 

Бањи, Хасково, Бугарија, ФА „Љупчо Сантов“ ја освои 

специјалната награда. 

 

 

 
 

          

 

Музичкото училиште „Ристо Јуруков“ го одбележа 

патрониот празник 

 

Со концерт на наградените ученици од државните и 

меѓународните натпревари и настапи на хорот, наставници 

и на оркестарот од традициски инструменти,  Основното 

музичко училиште „Ристо Јуруков“ го одбележа патрониот 

празник – 67-годишнината од своето постоење и 96. 

роденден на неговиот основач, професорот Јуруков.  

  

Директорката на училиштето Марија Лазарова го истакна 

задоволството од континуирано високите резултати што ги 

покажуваат учениците на натпреварите, што  на ОМУ 

„Ристо Јуруков“ му дава значајно место во музичкото 

образование и култура во општината и пошироко. 

 

На одбележувањето на патрониот празник, ученикот 

Никола Илиев беше прогласен за првенец на генерацијата, 

за што училиштето го награди и му заблагодари за 

постигнатите успеси и резултати. 

 

 

 
 

 

ФА „Љупчо Сантов“ учествуваше на Празникот на 

розата во Казанлак 

 

Од 2 до 5 јуни Фолклорниот ансамбл „Љупчо Сантов“ од 

Оризари беше дел од 120. издание на Празникот на розата 

во Казанлак, Бугарија. 

 

Ансамблот имаше три настапа и учествуваше во дефилето 

со над 10 илјади учесници. 

 

 

 
 

 

Пешачење до врвот Панаѓур на Осоговските Планини 

 

Под мотото Пешачењето е здравје, Општина Кочани во 

соработка со Клубот за планинарски спортови „Москито“ 

и Извидничкиот одред „Ластовица“, изведе планинарска 

тура на релацијата Пониква – Панаѓур – Пониква. 

 

Учесниците имаа околу два часа активно пешачење на 

падините на Осогово, на патеката со вкупна должина од 6 

км, во одлични временски услови. За помладите, на врвот 

Панаѓур (1669 м н. в.) се одржа кратко претставување на 

дел од опремата и начините за ориентација во планина. 



 
 

 

 

Активноста којашто се реализира трета година по ред, 

согласно Локалниот акциски план за еднакви можности на 

жените и мажите за 2023 г., има за цел да ја промовира 

физичката активност како фактор за добро здравје. 

 

 

 
 

 
 

 

 

 

 

 

 Уредување на градежно земјиште: Во тек се градежни 

работи за санација на асфалтни површини и за 

реконструкција на тротоари 

 

На улиците „Шукри Шаин“, „Митко Беќарски“ и 

„Партизанска“ во Кочани се одвиваат работи за крпење на 

прекопи и оштетени асфалтни површини со топла 

асфалтна маса. Изведувачот на работите „Коле транс“ 

работи на санирање на површина  од 1600 м2. Според 

склучениот договор по јавна набавка и планот за 

реализација на овие градежни работи, со топла асфалтна 

маса ќе бидат покриени прекопи уште на педесетина 

улици во градот. 

 

Во тек е и реконструкција на тротоарите на улиците 

„Крсте Мисирков“, „Пролетерски бригади“ и „Тодосија 

Паунов“, на потегот кај Автобуската станица. Започнува и 

преуредувањето на тротоарот од левата страна на улицата 

„Кеј на Револуцијата“,  од ТТК банка до Старата зграда. За 

да нема пречки во работењето, надлежните повикуваат 

паркираните возила да се отстранат од тротоарот. 

 

Привршува изградбата и на собирен канал за атмосферска 

вода, во непосредна близина на Градскиот стадион, кој ќе 

ја прифаќа и ќе ја одведува атмосферската вода од улицата 

„Димитар Влахов“ кон речното корито. 

 

 

 
 

 

 

Инсталиран енерегетски ефикасен систем за греење, 

ладење и вентилација во Мултикултурниот центар во 

Кочани 

 

Завршија работите за инсталација на системот за греење, 

ладење и вентилација во Мултикултурниот центар во 

Кочани. 

 

Со проектот „Опремување на Мултикутурниот центар“ е 

реализирана набавка, транспорт и монтажа на систем за 

греење и ладење со современа инвертер-технологија 

(каналски клими, мултисплит и сплит системи), како  и 

енергетски ефикасен вентилациски систем во салата, 

канцелариите и конференциските сали во МКЦ, односно е 

обезбедено затоплување и ладење на 490 м2 корисна 

површина. 



  

Проектот е реализиран  со средства од Бирото за 

регионален развој преку јавниот повик за финансирање 

проекти за развој на урбаните подрачја и одржлив и урбан 

развој од Програмата за рамномерен регионален развој за 

2022. 

  

Вкупниот буџет на проектот беше 3.174.200 ден. од кои 

2.515.490 ден. се од Бирото за регионален развој, а  

останатите се од Буџетот на Општина Кочани.   

 

         

 
            

 

 

Словенечки грант за фотоволтаични централи на 

Пречистителната станица за отпадни води во Мојанци 

и за намалување на загубите на вода 

 

Започнува реализацијата на проектот „Намалување на 

загубите на вода во водоснабдителниот систем и 

искористување на соларната енергија во јавното 

комунално претпријатие во општина Кочани“, за кој е 

потпишан Договор за грант од Центарот за меѓународна 

соработка и развој на Република Словенија. 

 
Вкупната вредност на проектот е  447.872 евра, а грантот е 

во износ од  223.936 евра,  односно 50 %  од вредноста на 

проектот. Останатите 50 % се кофинасирање од Општина 

Кочани.  

 

Со овој проект во наредниот период ќе се инсталираат две 

фотоволтаични централи со моќност од 440 киловати и 120 

киловати на кровот на Пречистителната станица во с. 

Мојанци; ќе се набави опрема за намалување на загубите 

на вода и ќе се обучи персоналот што ќе работи со таа 

опрема. Предвидена е и инсталација на водомери на 350 

социјално ранливи семејства. 

 

Целта на проектот е со набавка и инсталирање на 

современа опрема, да се спречат загубите во 

водоснабдителниот систем, а со производство на струја од 

фотоволтаичните централи да се намалат сметките за вода 

на граѓаните на Кочани. 
 

   

 
 

   

 

 

 

Изградба на фекална канализациска мрежа во Оризари 

 

Започнува реализацијата на проектот за изградба на 

делови од фекалната канализациска мрежа во населеното 

место Оризари. 

 

Со проектот е планирано да се градат седум краци од 

канализацискиот систем, со вкупна должина од 595 м, на 

различни локации во Оризари.  

 

Вредноста на инвестицијата е 7.788.000 денари, од кои 5 



милиони денари се од Министерството за животна средина 

и просторно планирање, а останатите се од Буџетот на 

Општина Кочани.  

 

Активностите на терен ќе се одвиваат во текот на летниот 

период. 

 

 

 
 

 

 

Обука за социјални услуги во домот 

 

Општина Кочани беше домаќин на обуката на тема 

Социјални услуги во домот што ја реализираше Јавната 

установа Завод за социјални дејности – Скопје. 

 

Обуката ја следеа потенцијални даватели и корисници на 

социјални услуги во домот и претставници на Центарот за 

социјални работи, Центарот за вработување – Кочани, 

Црвен крст и на здруженија на лица со инвалидитет. 

 

Присутните имаа можност да се запознаат со видот и 

начинот на давање и добивање на социјалните услуги во 

домот и законската рамка на работење. 

 

Според Аника Илијевска-Ѓорѓиева, службеник за 

социјална, детска и здравствена заштита во Општина 

Кочани, целта на обуката е невработените лица да се 

запознаат со можноста за вработување како даватели на 

социјални услуги во домот, а ранливите категории – 

лицата со попреченост и стари лица – да добијат 

информации за нивните права и можности да примаат 

услуги во домот. Сето тоа е во прилог да се развиваат 

мрежите на социјални услуги во Кочани и во соседните 

општини. 

 

 

 
 

 
 

 

Распишана јавната набавка за конзервација и 

реставрација на партерното уредување на Споменикот 

на слободата 

 

Општина Кочани ја објави јавната набавка за конзервација, 

реставрација и санација на архитектурата и партерното 

уредување на Споменикот на слободата, како дел од 

проектот што се реализира со поддршка од Амбасадата на 

САД во РС Македонија преку грант од амбасадорскиот 

фонд за заштита на културно наследство. 

 

Со распишаната тендерската постапка се бара најповолен 

економски оператор за санација на оштетената бетонска 

подлога; демонтажа и замена на подните облоги од мермер 

и травертин; санација на амфитеатралните и на 

пристапните скали со тераса и сценски партер, санирање 

на оштетените вертикални ѕидни површини и чистење и 

пескарење на бетонските ѕидни платна и заштита од 

атмосферските влијанија. Со јавната набавка за овие 

активности се планирани 8.252.810 ден.  



 

Покрај овие, проектот опфаќа и конзерваторско-

реставраторски работи на мозаичките фризови на 

заштитеното недвижно добро Споменик на слободата, за 

кои ќе има одделна јавна набавка.  

 

Вкупниот износ на грантот од Амбасадата на САД е 

254.300 американски долари.  

Целта на проектот е да се подобри севкупна физичка 

состојба на Споменикот на слободата и да се вратат 

неговите суштински вредности и уметнички израз. 

 

 

 
 

 

 

 

Бетонирање јавни површини и поплочување тротоари 

 

Продолжуваат работите за уредување на јавните површини 

во општина Кочани.  

 

Избраните изведувачи работат на бетонирање на крак од 

улицата „Пролетерски бригади“ и поставување бехатон 

плочки на делови од тротоари на улиците „Први мај“, „11 

Октомври“ и „Мородвиска епископија“. 

 

Деновиве заврши и преуредувањето на тротоарот од левата 

страна на „Кеј на Револуцијата“, на потегот од ТТК банка 

до Старата зграда. 

 

 

 
 

 

 

Апел: Да се грижиме сите за хигиената во детските 

игралишта 

 

На детските игралишта во Кочани е регистрирана честа 

појава на негрижливо, несовесно однесување.  

Кон просторот наменет за забава на најмладите, посебно 

неодговорно однесување е забележано од страна на 

возрасните, со остатоците од храна, грицки и пакувањата 

од пијалаци. 

  

Надлежните служби од Општина Кочани повикуваат сите 

да придонесеме за хигиената во детските игралишта. 

 

Загрижувачка е и појавата на оштетување на урбаната 

опрема. Општина Кочани предупредува дека кон лицата 

коишто ќе бидат регистрирани дека ги уништуваат 

урбаната опрема и детските реквизити, ќе бидат преземани 

соодветни законски мерки.  

 

 

 

 

 

 

 

 

Извршено првото авионско третирање против комарци 

 

На 22 јуни во раните утрински часови беше спроведено 

првото авионско третирање против комарци во Кочани.  

 

Авиотретирањето го извршија стручни екипи на 



 

 

Друштвото за авиоуслуги „Бониер“ од Куманово, 

користејќи еколошко средство за уништување комарци – 

широкопојасен инсектицид за третирање на комарците, 

одобрен од Бирото за лекови. 

 

Со авиотретирањето беа опфатени површините во 

градското подрачје на Кочани и низинските села што 

припаѓаат на територијата на Општина Кочани. 

 

 

 
 

 

 

 
Асфалтирана улицата „Браќа Ставреви“ 

 

Заврши асфалтирањето на реконструираната улица „Браќа 

Ставреви“, со вкупната должина од 326 метри и ширина од 

6 метри. 

 

Проектот за реконструкција е целосно финансиран од 

Буџетот на Општина Кочани. 

 

Изведувач на работите беше фирмата „Стоименов“.  

 

 
 

 

 

Царев Врв – ски-центар на Осоговските Планини 
 

На 23 јуни 2023 година градоначалниците на општините 

што гравитираат околу Осоговските Планини: Кочани, 

Пробиштип, Македонска Каменица, Крива Паланка и 

Кратово; министерот за земјоделство, шумарство и 

водостопанство и центрите за развој на Источниот и на 

Североисточниот плански регион потпишаа меморандум 

за соработка кој ќе овозможи користење на средствата од 

Програмата за рурален развој на Министерство за 

земјоделство, шумарство и водостопанство за подготовка 

на потребната документација за изградбата на ски-ресорт 

на Царев Врв. 

 

Станува збор за капитална инвестиција која во овој момент 

е препознаена како стратегиски приоритет на државата, но 

и самото тоа што идниот урбанистички план што треба да 

се изработи за Царев Врв, а опфаќа 5 општини и заштитено 

подрачје – претставува план од државен интерес. Според 

планирањата, тоа би бил современ и модерен ски-центар 

кој согласно местоположбата би бил во петте најголеми 

ски-центри на Балканот. 

 

Прв претстоен чекор е изработка на ажурирана 

физибилити студија која треба да понуди најсоодветни 

сообраќајни решенија за пристап до ски-центарот; со која 

ќе се определат локации за базните туристички населби, 

што ќе придонесе да се врати животот во руралните 

средини. Студијата треба да ги разработи и останатите 

атрактивности на Осоговските Планини и содржини за 

сите посетители во текот на целата година. 

 

Со студијата ќе се дефинира и начинот на поврзување на 



идниот ски-центар на Царев Врв со постојните туристички 

центри Пониква и Калин Камен. 

 

 

 
 

 

 

Ждребувани екипите за учество во Петровденскиот 

турнир во мал фудбал 

 

Претставници на  ОФС – Кочани, како директни 

реализатори на турнирот што го организира Општина 

Кочани, со ждребување ги утврдија четирите групи од 

пријавените дванаесет екипи.  

 

Првиот натпревар ќе се игра на 28 јуни, во 19 ч., на 

спортските терени на СОУ „Љупчо Сантов“, со што ќе 

започне овогодишниот Петровденски турнир во мал 

фудбал. 

 

Според Александар Андов, претседател на ОФС – Кочани, 

ќе се игра по правилата за футсал и според временските 

услови. Ќе се избира најдобар играч, стрелец и голман, а 

најдобрите три екипи ќе добијат 60 илјади, 30 илјади и 15 

илјади денари. Распоредот за настап на екипите ќе биде 

објавен на веб-страницата на Општина Кочани. 

 

 

 

 

До 12 јули – пријавување на штетите од невремето во 

Кочани  

 

Жителите на Општина Кочани кои имаат материјална 

штета предизвикана од невремето (поплава) што го зафати 

подрачјето на општина Кочани на 17 јуни и на 25 јуни 

2023 година, можат да поднесат пријава за проценка на 

штета во Општина Кочани – Комисија за проценка на 

штети предизвикани од елементарни непогоди 

(поплава), најдоцна до 12 јули 2023 година. 

 

Пријавата за штета може да се подигне од 

Eдношалтерската канцеларија во Oпштината или да се 

преземе од веб-страницата на Општина Кочани. 
 

Кон пријавата треба да се приложат: 

 копија од лична карта 

 копија од трансакциска сметка 

 фотографии од настанатата штета (отпечатени на 

хартија) 

 фотокопија од имотен лист 

 фотокопија од договор за закуп. 

 



 

 

 

Честитка по повод Курбан бајрам од градоначалникот 

Љупчо Папазов 
 

По повод големиот муслимански празник Курбан бајрам, 

градоначалникот на Општина Кочани Љупчо Папазов 

упати честитка до сите верници од исламска вероисповед, 

во која изрази искрени честитки и желби за добро здравје, 

радост и благосостојба. 

 

– Празникот на солидарноста, милосрдието, дарежливоста 

и човечноста нека биде мотив да живееме во разбирање, 

почитување и хармонија и во соживот да градиме поубава 

иднина за нашата општина и за сите нејзини граѓани. 

Честит Курбан бајрам – стои во честитката од 

градоначалникот Папазов. 

 

 

 

 

Општина Кочани распиша оглас за организирање 

Петровденски хепенинг 

 

По повод Петровден – празникот на Кочани, Општина 

Кочани распиша оглас за организирање Петровденски 

хепенинг, настан што ќе се одржи во Паркот на 

Револуцијата (Градскиот парк) во периодот од 7 до 14 

јули. 

 

Комисијата за организирање на овој настан ги повикува 

заинтересираните правни субјекти регистрирани во 

Централен регистар, да учествуваат на јавното наддавање 

што ќе се спроведе на 3 јули 2023 година, во 12 часот во 

просториите на Општина Кочани. За успешно јавно 

наддавање потребно е да учествуваат минимум двајца 

учесници.  

 

Учесниците на јавното наддавање треба да уплатат 10 % 

од почетната цена за лицитација до почетокот на самата 

лицитација. Почетната цена за јавното наддавање изнесува 

5 000 ден., со праг на наддавање од минимум 1.000 ден.  

 

Општина Кочани ќе склучи договор со најповолниот 

понудувач, во кој подетално ќе бидат дефинирани правата 

и обврските на двете договорни страни. 

 

Обврска на закупецот ќе биде да обезбеди минимум осум 

монтажно-демонтажни објекти и штандови изработени од 

дрво или плексиглас, за продажба на: храна и пијалаци, 

сувенири, ракотворби и сл. Исто така, обврска на 

закупецот е да ги издава монтажно-демонтажните објекти 

и продажните штандови согласно законските прописи и да 

организира културно-забавни настани.  

 



 

 
 

 

 

Започна Петровденскиот турнир во мал фудбал – 2023 

 

Со натпреварот меѓу екипите на „Шери казино“ и „Магни 

фициент“ што се одигра на теренот на ООУ „Св. Кирил и 

Методиј“ започна овогодишното издание на 

Петровденскиот турнир во мал фудбал. 

 

Турнирот го отвори градоначалникот на Општина Кочани 

Љупчо Папазов, кој во обраќањето пред учесниците и 

публиката ја истакна важноста на спортското активирање 

и негувањето на спортскиот дух кај граѓаните на Кочани. 

Повика натпреварите да се одиграат во пријателска и фер 

атмосфера и да победи најдобриот. 

 

Првиот натпревар заврши со убедлива победа на „Шери 

казино“ против „Магни фициент“ со резултат 10 : 0.  

 

На 29 јуни, со почеток од 19 ч. ќе играат екипите на 

„Џинџер бар“ и „Рели“, а во 20 ч. – „Але-дар“ и 

„Ефремови“. Доколку временските услови се неповолни, 

натпреварите ќе се играат во спортската сала „Никола 

Карев“. 

 

Петровденскиот турнир во мал фудбал е дел од 

содржините со кои Општина Кочани го одбележува 

празникот на Кочани, Петровден. Турнирот е во 

организација на ОФС – Кочани.  

 

 

 

 
 

 

Од 8 до 16 јули – културно-забавна програма по повод 

Петровден, празникот на Кочани 

Со музичко-сценски, литературни, ликовни и спортски 

содржини, Општина Кочани во соработка со институции, 

здруженија и поединци, од 8 до 16 јули ќе го одбележува 

Петровден, празникот на Кочани. Празничната програма 

ги опфаќа и традиционалните црковни настани, со кои се 

чествуваат апостолите Петар и Павле. 

Програмата ќе започне со традиционалниот влашки 

фестивал „На Петровден сите на планина“, на 8 јули, на 

падините на Осогово. На 9 јули, под наслов „6 часа урбан 

здив“, во паркот на Градскиот базен ќе се одржи Третата 

регионална средба на љубители на винили, настан кој ќе 

биде придружен со концерти, настапи на диџеи и изложба 

на македонски музички плакати приредена од Владимир 

Мандичевски-Манде. 

За љубителите на поезијата, определени се термини на 10 

и на 13 јули, кога ќе биде промовирана стихозбирката 

„Кога ги мамев чувствата“ од Далибор Стојанов и ќе биде 

реализиран настан под наслов „Метрички карван 10: 



 

Гевгелија – Кочани“. 

Во пресрет на Петровден, на 11 јули, во црквата „Св. 

великомаченик Георгиј“ ќе се одржи празнична вечерна 

богослужба на која ќе чиноначалствува митрополитот 

Брегалнички г. Иларион, потоа ќе има литија, кршење на 

славскиот колач и концерт на духовна музика. Вечерта во 

19 ч., во просториите на ЈОУ Библиотека „Искра“, изложба 

под наслов „Св. Петар и Павле“ ќе има авторот Влатко 

Анчов од Кочани. 

На 12 јули, градоначалникот Љупчо Папазов ќе има средба 

со најдобрите ученици, а во 19 ч. ќе се одигра финалето и 

ќе бидат прогласени најуспешните од Петровденскиот 

турнир во мал фудбал. Во Паркот на Револуцијата концерт 

ќе одржи групата ДНК. 

Според програмскиот концепт, од 7 до 14 јули во 

Градскиот парк ќе трае Петровденскиот хепенинг, кој ќе 

донесе дополнителни културно-забавни содржини и  

продажни штандови. 

На 16 јули, ќе се реализира Петровденски планинарски 

марш на Осоговските Планини.  

Во чест на Петровден, во тек е и изработката на мурали со 

мотиви од Кочани, на ѕидови на улицата „Димитар 

Влахов“.  

 

 СОВЕТ НА ОПШТИНА КОЧАНИ 
 

 
 

 
 

 

Советот на Општина Кочани ја одржa 29. редовна 

седница  

 

Советот на Општина Кочани ја одржа 29. седница на која 

ги усвои годишните планови за вработување за 2024 

година на СОУ „Гошо Викентиев“, ООУ „Малина 

Попиванова“ и ООУ „Раде Кратовче“, како и предлог-

одлуката за давање на користење без надоместок на 

простории, сопственост на Општина Кочани, на Месната 

заедница во с. Горни Подлог. 

 

Членовите на Советот не ја усвоија измената на 

Годишниот план за вработување во ЈОУ Библиотека 

„Искра“ за 2023 година. Не ги усвоија и предлог-одлуките 

за измена на одлуките за утврдување тарифи за 

снабдување со вода за пиење, пречистување на отпадните 

води и за собирање и одведување на урбаните отпадни 

води на КЈП „Водовод“ – Кочани за периодот 2021 – 2023 

година, како и извештаите за финансиското работење на 

КЈП „Водовод“ за 2022 година и за првите три месеца од 

2023 година. 



 

На 29. седница едногласно беа усвоени две советнички 

иницијативи.  

 

На предлог на Жаклина Филипова Свеќаровска, Советот 

утврди препорака до КЈП  „Водовод“ да ги ослободи од 

плаќање на комуналните услуги, односно да утврди 

повластени цени на услугите за бранителите.  

 

Советот го усвои и барањето поднесено од советникот 

Ивица Лазаров, со заклучок да се реализира средба на 

граѓани од оваа улица со општинските стручни служби 

заради изнаоѓање решение за сообраќајниот режим на 

„Димитар Влахов“ меѓу двата кружни тека. 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

